
sþ. 44. Tillaga til þingsályktunar [41. mál]
um varnir gegn olíumengun í nágrenni Keflavíkurflugvallar.

Flm.: Gunnlaugur Stefánsson.

Alþingi ályktar að fela utanríkismálanefnd Alþingis að láta rannsaka hversu
mikil mengun hefur nú þegar hlotist af olíu í jarðvegi umhverfis Keflavíkurflug-
völl. Athugað verði sérstaklega hversu mikil hætta stafar af olíumengun gagnvart
vatnsbólum byggðarlaga á Suðurnesjum. Nefndin kanni einnig réttarstöðu byggðar-
laga á Suðurnesjum gagnvart afleiðingum olíumengunar af einu eða öðru tagi. Lögð
verði áhersla á í athugun þessari að hafa náin samráð við stjórnir sveitarfélaga í
nágrenni við Keflavíkurflugvöll. Störfum verði hraðað eins og kostur er.

Greinargert5.
Hér eru á ferðinni alvarleg mál sem kominn er tími til að tekin verði fastari

tökum en hingað til virðist hafa verið gert. Fulltrúar sveitarfélaga á Suðurnesjum
hafa tjáð flutningsmanni að nú sé aðeins tímaspursmál hvenær vatnsból nokkurra
byggðarlaga á Suðurnesjum verði ónothæf vegna olíumengunar.

Í skýrslu, sem hreppsnefnd Njarðvíkurhrepps lét gera 1970-1972, kemur ým-
islegt fram sem vert er að athuga nánar. Þar segir m. a.: "Svo alvarlega er í þessum
málum komið að búast má við í náinni framtíð algjöru neyðarástandi víða hér syðra
í neysluvatnsmálum, og er þá jafnframt átt við vatnið sem notast í fiskiðnaði, ef
marka má skoðanir jarðeðlisfræðinga eins og að framan greinir." Síðar segir í

sömu skýrslu: "Nefndin telur sig geta rökstutt það með fjölmörgum ábendingum
að ekki mörg hundruð tonn af olíum og bensíni og ýmsu þrýstiloftsflugvélaeldsneyti,
heldur margar þúsundir tonna hafa runnið út í jarðveg Keflavíkurflugvallar á um-
liðnum áratugum frá byggingu hans ... enn þann dag í dag streymir olían í tugum
tonna út i jarðveginn af slysni, kæruleysi eða þekkingarleysi án þess að nokkuð sé
að gert."

Þessar tilvitnanir í sex ára gamla skýrslu sýna að enn er við sömu vandamál að
stríða án þess að mikið hafi hingað til verið gert til varnar og athugunar svo vitað
sé. Sveitarstjórnarmenn á Suðurnesjum upplýsa að mjög hefur á undanförnum árum
skort á samstarf þeirra aðila í utanríkisráðuneytinu, sem með Keflavíkurflug-
vallarmál hafa farið, við sveitarfélögin á þessu svæði. Úr þesu þarf að bæta.

í nágrenni við vatnsból þúsunda íbúa á Suðurnesjum liggja grafnir olíutankar
og olíuleiðslur. Sums staðar má heita að vatnsból og olíutankar liggi nánast hlið
við hlið. Mengun vatnsbóla er yfirvofandi og hljóta allir að sjá hver vá er fyrir
dyrum ef slíkt á sér stað. Þá má heita að allt atvinnulíf á stórum hluta Suður-
nesja fari endanlega í rúst.


